
Prezentacija prědneje serbskeje fible

(z Kalawy|Calau) Pśed jadnab 350 lětami jo se wuśišćała fibla w serbskej rěcy, kótaraž jo zmóžniła 
serbskim a nimskim źiśam w Kalawje cytaś wuknuś. Rownož ku kóńcoju 17. stolěśa su pśikazali 
znicenje wšyknych serbskich knigłow w tencasnej Łužycy, jo se namakał pśed někotarych lět 
w budyšyńskej měsćańskej bibliotece slědny eksemplar togo „Wendisch Buchstabir Büchlein”. 
Pśirědowanje dłujki cas jasnje było njejo. Wurězk tych kniglickow w Serbskem kulturnem 
leksikonje z lěta 2014 jo pózbuźił intensiwne slěźeńske źěło prof. Michaela Ermela z Barlinja, 
kótarež su kradu jasnje dopokazali, až fibla póchada wót kalawskego raźinego kněza a šularja 
Jura Ermela (ca. 1595 – 1669) – jadnogo pśedchadnika Michaela Ermela-Barlinskego. 

Spěchowańske towaristwo za serbsku rěc w cerkwi z. t. jo něnto wudało bibliofilne 
nowowudaśe teje ABC-fible. Zgromadnje z chóśebuskeju Šulu za dolnoserbsku rěc a kulturu su 
stwórtk 19.05.2022 knigły w kalawskej Serbskej cerkwi zjawnje pśedstajili. Pśednoska prof. 
Michaela Ermela a dr. Hartmuta S. Leipnera stej wuzwignułej wuznam tych prědnych serbskich 
šulskich knigłow. Njejsu jano wažne ako historiski dokument, kenž stoj na zachopjeńku 
serbskego šulskego kubłanja, ale su zwězane z wuwiśim serbskeje pisneje rěcy. Wudawaŕ 
Nowego testamenta w dolnoserbskej rěcy Jan Bogumił Fabricius jo wužywał w lěśe 1708 samski 
system stajanja serbskich frakturowych pismikow ako Juro Ermel-Kalawski. 

Na 35 woglědarjow z cełeje Łužyce su pśednoskam zajmowanje slědowali a se 
dopšašowali. Tematiku wjacora jo wudopołnił pśednosk dr. Madleny Norbergoweje wót 
Rěcnego centruma WITAJ wó źinsajšnej rěcnej situaciji w Dolnej Łužycy. Pśibytne su mógali 
nowośišć ABC-fible ned pśez małe pósćenje za Serbsku ewangelsku wósadu sobu wześ. Dalšne 
eksemplary budu k dostaśeju w chóśebuskej serbskej informaciji Lodka a w budyšyńskej 
Smolarec knigłaŕni. 

